
NODIADAU AR GYFER CYFREITHWYR 

A THRAWSGLUDWYR 
1.
Cyfyngiad safonol
Un o brif amcanion cynllun DIOGELWN yw sicrhau y bydd y cyfamodau enw sy'n cael eu rhoi i Gymdeithas yr Iaith (y Gymdeithas) yn clymu unrhyw ddarpar berchnogion yr eiddo dan sylw (yn ogystal â'r cyfamodwyr gwreiddiol).

Er mwyn i hynny fod yn bosib, mae Cymal Safonol y Cynllun (Gwerthiannau) (tŷ naill ai gyda thir neu heb dir), Dogfen Safonol y Cynllun (Hunangyfamodi) (tŷ naill ai gyda thir neu heb dir), Cymal Safonol y Cynllun (Gwerthiannau) (tir na fu adeiladu arno) a Dogfen Safonol y Cynllun (Hunangyfamodi) (tir na fu adeiladu arno) i gyd yn cynnwys isgymal sy'n mynnu i'r cyfamodwyr wneud cais am gofrestriad cyfyngiad safonol yn eu teitl i'r eiddo yn y Gofrestrfa Tir.

Mae ffurf y cyfyngiad safonol hwnnw'n un o’r ffurfiau safonol o gyfyngiad sydd wedi’u cymeradwyo gan y Gofrestrfa Tir (sef ffurf L).

Yn gyffredinol, gweler Cyfarwyddyd Ymarfer 19 y Gofrestrfa Tir (rhybuddion, cyfyngiadau a gwarchod buddion trydydd parti yn y gofrestr).  

Fel cyfreithwyr/trawsgludwyr y gwerthwyr (yng nghyd-destun Cymal Safonol y Cynllun (Gwerthiannau) (tŷ naill ai gyda thir neu heb dir) neu Gymal Safonol y Cynllun (Gwerthiannau) (tir na fu adeiladu arno)) neu'r cyfamodwyr (yng nghyd-destun Dogfen Safonol y Cynllun (Hunangyfamodi) (tŷ naill ai gyda thir neu heb dir) neu Gymal Safonol y Cynllun (Hunangyfamodi) (tir na fu adeiladu arno)), bydd modd (a rhaid) i chi sicrhau y bydd y cyfyngiad hwnnw'n cael ei gofrestru. 
2.
Cyfamodau enw safonol
Fel y gwelwch chi, mae Cymal Safonol y Cynllun (Gwerthiannau) (tŷ naill ai gyda thir neu heb dir) a Dogfen Safonol y Cynllun (Hunangyfamodi) (tŷ naill ai gyda thir neu heb dir), y naill fel y llall, yn cynnwys tri phrif gyfamod enw, y gellir eu crynhoi fel a ganlyn:

(1)
peidiwch â newid enw’r tŷ presennol; 

(2)
rhowch yr un enw ar unrhyw dŷ cyfnewid a fydd yn cael ei godi ar y tir yn lle'r tŷ presennol; ac

(3)
rhowch enw Cymraeg sydd â chysylltiad â’r ardal leol ar unrhyw dŷ newydd arall a fydd yn cael ei godi ar y tir.
Yn yr un modd, mae Cymal Safonol y Cynllun (Gwerthiannau) (tir na fu adeiladu arno) a Dogfen Safonol y Cynllun (Hunangyfamodi) (tir na fu adeiladu arno), y naill fel y llall, yn cynnwys pedwar prif gyfamod enw, y gellir eu crynhoi fel a ganlyn:

(1)
peidiwch â newid enw’r tir;

(2)
peidiwch â rhoi unrhw enw ar wahân i enw'r tir ar y tŷ cyntaf a fydd yn cael ei godi ar y tir; 

(3)
rhowch yr un enw (sef enw'r tir) ar unrhyw dŷ cyfnewid a fydd yn cael ei godi ar y tir yn lle'r tŷ cyntaf; ac

(4)
rhowch enw Cymraeg sydd â chysylltiad â’r ardal leol ar unrhyw dŷ newydd arall a fydd yn cael ei godi ar y tir. 

Bwriedir i'r cyfamodau 'tŷ naill ai gyda thir neu heb dir' fod yn addas ar gyfer unrhyw fath o eiddo, o dŷ teras heb ardd i dyddyn gyda sawl erw o dir.  Yn amlwg, ni fydd y trydydd cyfamod yn berthnasol yn achos tŷ nad oes ganddo lawer of dir, ond nid oes angen ei hepgor chwaith (a fyddai'n effeithio ar gydlyniad y cymal neu'r ddogfen).

Er mwyn sicrhau unffurfiaeth y deunyddiau cyfreithiol safonol, nid yw'r Gymdeithas yn awdurdodi unrhyw newidiadau sylweddol iddynt. 

3.
Hysbysu’r Gymdeithas o'r Trosglwyddiad neu'r Weithred Cyfamodi Enw gwreiddiol ac anfon copi ohono neu ohoni i'r Gymdeithas

Er mai rhwymedigaeth y prynwyr (neu'r cyfamodwyr) yw: 
(1)
hysbysu’r Gymdeithas yn syth o'r Trosglwyddiad neu'r Weithred Cyfamodi Enw gwreiddiol; ac 
(2)
anfon copi ohono neu ohoni i'r Gymdeithas ar ôl cwblhau’r cofrestriad; 
y chi (fel cyfreithwyr/trawsgludwyr y rhai sy'n berchen ar dai neu dir ag enwau Cymraeg) sydd mewn sefyllfa i sicrhau y bydd hynny'n digwydd yn unol â dymuniad eich cleientiaid.   
4.
Fersiynau diweddaraf o’r deunyddiau cyfreithiol safonol
Oherwydd bod y deunyddiau cyfreithiol safonol (sef Cymal Safonol y Cynllun (Gwerthiannau) (tŷ naill ai gyda thir neu heb dir), Dogfen Safonol y Cynllun (Hunangyfamodi) (tŷ naill ai gyda thir neu heb dir), Cymal Safonol y Cynllun (Gwerthiannau) (tir na fu adeiladu arno) a Dogfen Safonol y Cynllun (Hunangyfamodi) tir na fu adeiladu arno)) yn cael eu diweddaru o bryd i’w gilydd, anogir i chi lawrlwytho'r deunydd cyfreithiol safonol perthnasol oddi ar wefan y Gymdeithas ar achlysur pob gwerthiant neu hunangyfamodi er mwyn sicrhau’ch bod chi’n defnyddio’r fersiwn diweddaraf.
5.
Cyffredinol

Er bod y Gymdeithas (gyda chymorth ei chyfreithwyr) wedi darparu'r deunyddiau cyfreithiol safonol, ac er ystyrir y cynllun yn bartneriaeth rhwng y Gymdeithas a phobl Cymru, y chi (sef cyfreithwyr/trawsgludwyr y rhai sy'n berchen ar dai neu dir ag enwau Cymraeg) sy'n cael eich gwahodd gan y Gymdeithas i lawrlwytho'r deunyddiau cyfreithiol hynny (oherwydd bod angen eich sgiliau a'ch profiad chi i ddefnyddio'r deunyddiau'n gywir ac yn briodol ar ran eich cleientiaid).

